
Ed. 578. Nefndarálit [109. mál]
um frv. til I. um breyt. erfðalögum, nr. 42 23. maí 194H.

Frá meiri hl. allsherjarnefndar.

Allsherjarnefnd hefur klofnað í máli þessu. BrB og HG vilja samþykkja frum-
varpið með breytingum, en undirritaðir nefndarmenn leggja til, að það verði fellt.

Nefndin hefur sent hæstarétti, borgarfógetanum i Reykjavík og lagadeild há-
skólans frumvarp þetta til umsagnar, og eru svör þeirra prentuð sem fylgiskjöl
með nefndaráliti þessu, og visast til þeirra.

Alþingi, 29. janúar 1951.

Rannveig Þorsteinsdóttir,
form.

Lárus Jóhannesson,
fundaskr., frsm.

Páll Z6phóníasson.

Fylgiskjal I.

HÆSTIRÉTTUR
Reykjavík, 12. desember 1950.

Allsherjarnefnd efri deildar Alþingis hefur sent hæstarétti til umsagnar frum-
varp til laga um breytingar erfðalögum, nr. 42/1949. Samkvæmt frumvarpi þessu
skal erfðaréttur takmarkaður að miklum mun frá því, sem nú er, t. d. skal arfur
ekki renna til firnari niðja en barnabarna, þar með talin kjörbörn, erfðaréttur
systkina og systkinabarna skal burtu felldur svo og erfðaréttur systkina foreldris,
sbr. 1., 5. og 6. gr. laga nr. 42/1949. Ef hvorki börn, barnabörn, þar með talin kjör-
börn, foreldrar, afi eða amma andaðs manns eru á lifi, skulu eignir hans allar
renna til Trygginastofnunar ríkisins samkvæmt frumvarpinu. ÞÓ skal manni vera
rétt að ráðstafa með erfðaskrá einum fjórða af eignum sínum. Dómendur hæsta-
réttar telja þessar takmarkanir á erfðarétti og rétti til ráðstöfunar arfs mjög var-
hugaverðar. Mundu þær vafalaust hafa mjög óheppilegar afleiðingar fyrir efna-
hagsstarfsemi í landinu. Má telja vist, að fólk mundi ekki sætta sig fúslega við að
vera þannig svipt rétti til að ráðstafa eignum sínum eftir sinn dag og mundi þess
vegna reyna krókaleiðir. Takmörkun sú, sem felst í frumvarpinu, á rétti erlendra
ríkisborgara, búsettra hér á landi, til að ráðstafa eignum sínum með erfðaskrá er
og vafasöm að þjóðarétti. Virðist engin ástæða til að takmarka erfðarétt frekar
en orðið er með lögum nr. 42/1949, sem nýlega hafa verið samþykkt af löggjafar-
valdinu. Hins vegar virðist ekki óeðlilegt, að eigur, sem andaður maður átti og ein-
staklingar erfa ekki, renni til Tryggingastofnunar ríkisins i stað ríkissjóðs. Engin
ástæða virðist til að nema úr lögum ákvæði 11. og 18. gr. laga nr. 42/1949.

Gissur Bergsteinsson. Hákon Guðmundsson.

Til allsherjarnefndar efri deildar Alþingis.



Fylgiskjal II.

BORGARFÓGETINN Í REYKJAViK
Reykjavík, 14. desember 1950.

Allsherjarnefnd efri deildar Alþingis hefur með bréfi, dags. 29. f. m., sent mér
til umsagnar frumvarp til laga um breytingu á erfðalögum, nr. 42 frá 23. maí 1949.

Ég er því eindregið mótfallinn, að réttur til erfða sé takmarkaður meira en
gert er í gildandi erfðalögum. Sérstaklega tel ég óhæft að svipta menn rétti til að
gera arfleiðsluskrá um allar sínar eignir, þegar lögerfingjar eru ekki, enda spurn-
ing um, hvort slíkt ákvæði gæti staðizt, einkum hvað snertir erlenda ríkisborgara,
sem hér væru búsettir. Slíkt lagaákvæði gæti og haft í för með sér alls konar
óheppilegar ráðstafanir á eignum manna í lifanda lífi og er eigi til þess fallið
að hvetja menn til sparnaðar. Hins vegar tel ég rétt, eins og frumvarpið gerir ráð
fyrir, að fella úr gildi 8. gr. erfðalaganna. þar sem erfitt mun reynast að fram-
kvæma þá skiptingu eigna, sem þar er gert ráð fyrir, einkum ef langt er um liðið
frá láti þess hjóna, sem fyrr fellur frá. Þá sé ég ekkert því til fyrirstöðu, að í stað
þess að arfur falli í ríkissjóð, að hann renni til Tryggingastofnunar ríkisins.

Kr. Kristjánsson.

Allsherjarnefnd efri deildar Alþingis.

Fylgiskjal III.

HÁSKÓLI ÍSLANDS
Reykjavík, 23. janúar 1\)51.

Allsherjarnefnd efri deildar Alþingis hefur sent laga- og hagfræðideild til um ..
sagnar frumvarp til laga um breytingu á erfðalögum, nr. 42 frá 1949.

Efni frumvarpsins lýtur að fjórum atriðum:
1. Takmörkun á lögerfðum og annars konar breytingum álögerfðareglum.
2. Skerðingu á rétti manna til arfleiðslu.
3. Breytingu á 33. gr. erfðalaga um, að arfur, sem enginn á lögmætt tilkall til eða

óvitjað er innan lögmælts frests, falli ríkissjóði.
4. Brottfellingu á fjórum ákvæðum erfðalaga.

Skal vikið stuttlega að hverju atriði um sig.

Um I.
Í frumvarpinu er lagt til, að reglum um arf niðja sé breytt í það horf, að börn

og barnabörn, kjörbörn og börn þeirra skuli taka arf, en ekki firnari niðjar. Með
1. gr. frumvarpsins, er mælir um þetta atriði, er fyrir það tekið, að menn geti erft
langafa sína eða langömmur. Í ákvæðum frumvarpsins er erfðarétti föður- og móð-
ur systkina arfleifanda byggt út, og hið sama er væntanlega ætlunin um erfðarétt
systkina arfleifanda og barna þeirra, sbr. orð greinargerðar fyrir frumvarpinu. Um
erfðarétt síðast greindra aðila er þess þó að geta, að 4. gr. erfðalaga er óraskað með
frumvarpinu. Í þeirri grein erfðalaga er mælt, hversu fari um arf, ef annað for-
eldri er látið, en hitt á lífi, þegar arfleifandi andast, enda eigi hann ekki niðja it
lífi. Hverfur helmingur arfs þá til þess foreldris, sem á lífi er, en hinn helming-
urinn til barns eða barnabarns látins foreldris, ef því er að skipta. Að óbreyttri
4. gr. erfðalaga njóta því systkin arfleifanda og eftir atvikum börn þeirra erfðaréttar
við þá aðstöðu, er greinin tekur til. Ef 3. gr. frumvarpsins verður lögfest, taka afar
og ömmur arfleifanda arf, ef báðir foreldrar eru látnir, og njóta systkin arfleif-

anda eða börn þeirra þá ekki erfðaréttar. Samkvæmt þessu veltur það á tilviljun,
hvort systkin eða börn þeirra taka arf, þeirri tilviljun, hvort báðir foreldrar arf-
leifanda eru látnir eða aðeins annað, þegar hann andast. Er það skipulag fráleitt.

Erfðaréttur móður- og föðurforeldra verður rýmri samkvæmt ákvæðum frum-
varpsins en er eftir gildandi lögum, þar eð systkin arfleifanda og börn þeirra ganga
fyrir móður- og föðurforeldrum, eftir 5. gr. erfðalaga, svo sem hún nú er orðuð.
Telur deildin, að fleiri rök mæli gegn þeirri breytingu, sem frumvarpið geymir UIll
þetta atriði, en með henni. Samband systkina er að öllum jafnaði mun nánara en
samband manna við afa sína og ömmur, og Í annan stað er á það að líta, að þjóð-
hagslega virt má ætla yfirleitt, að eignir komi að meiri notum í höndum systkina
arfleifanda (og systkina barna eftir atvikum), sem eru yngra fólk, en í höndum
móður- eða föðurforeldra, sem oft er aldrað fólk með skerta athafnaþrá og starfs-
orku. Svo er helzt að sjá af 3. gr. frumvarpsins, að skiptingu erfðafjár milli móður-
og föðurforeldra innbyrðis eigi að ráða höfðatala þeirra, sem á lífi eru í þessum
erfðaflokki, en ekki reglur þær, sem nú er farið eftir, samkvæmt 6. gr. erfðalaga.

Erfðaréttur maka er rýmkaður til muna í 5. gr. frumvarpsins frá því, sem nú
er, þar eð börn arfleifanda og barnabörn ein geta skert lögerfðarétt maka, en ekki
aðrir lögerfðaflokkar. Það er m. a. fólgið í 5. gr. frumvarpsins, að ef arfleifandi
á ekki börn né barnabörn á lífi og hefur ekki gert erfðaskrá, 'erfir eftirlifandi
maki allar eigur hans, þótt foreldrar arfleifanda séu á lífi. Sú regla er ekki réttlát,
sízt þegar þess er gætt, að Í frumvarpinu er lagt til, að 8. gr. erfðalaga sé numin
úr gildi. 7. gr. erfðalaga nr. 42/1949 skerti lögerfðarétt maka frá því, sem var eftir
eldri lögum um efnið, að því leyti, að föðurforeldrar arfleifanda og móðurforeldrar
og eftir atvikum börn þeirra skyldu ganga til arfs móts við maka. Deildin telur
breytingu þá, er 7. gr. erfðalaga gerði it eldri reglum um þetta atriði (1. málsgrein
88. gr. 1. 20/1923), vafasama. Enn fremur bendir deildin á, að villa hefur slæðzt
inn í 7. gr. erfðalaganna, þar sem er vísun greinarinnar til 2.-6. gr. Sú tilvísun á
bersýnilega að vera til 3.·-6. gr.

Ef hvorki nýtur barna arfleifanda, barnabarna. kjörbarna eða barna þeirra,
foreldra hans eða þeirra foreldra, á því tímamarki, er arfleifandi andast, og ekki
heldur maka, á arfur að renna til Tryggingastofnunar ríkisins samkvæmt 4. gr.,
sbr. 11. og 12. gr. frumvarpsins, þó svo, að arfleifanda er kostur að ráðstafa fjórð-
ungi fjár síns til annarra með erfðaskrá. (Bent skal á, að tilvísunin i 4. gr. frum-
varpsins til 1.-5. greinar er villandi. Ætti að visa að auki til 7. gr. erfðalaga og til
20. gr., svo að greinin sé tæmandi.) Við þessa aðstöðu, sem lýst var, ganga t. d.
hvorki systkin arfleifanda, börn þeirra né föður- eða móðursystkin hans til arfs,
heldur falla a. m. k., ~4 hlutar eigna hans Tryggingastofnun ríkisins, svo að óhrigð-
anlegt er. Fullyrða má, að þessar tillögur fari mjög gegn réttarvitund almennings.
Milli eignarréttar einstaklinga og erfðaréttar þeirra er náið samband og gagnkvæmt,
að tali flestra þjóðfélagsfræðinga. Stórfelld skerðing á erfðarétti einstaklinga dregur
úr gildi einstaklingseignarréttar og rýrir möguleika á, að það réttaratriði geti gengt
þvi hlutverki, sem því er ætlað að rækja í efnahagsstarfsemi þjóðfélagsins. Er bent
á þetta atvik, án þess að dómur sé lagður á réttmæti þess réUaratriðis, er hér
greinir.

t erfðalögum á Norðurlöndum eru hvergi svo fáir lögerfingjar sem lagt er til,
að verði hér á landi með frumvarpi þessu. Hið sama er í Evrópulöndum ella, að
þvi er bezt verður vitað, að Sovét-Rússlandi meðtöldu, en þar njótu systkin lög-
erfðaréttar (en að vísu ekki móður- og föðurforeldrar). Er vert að benda á, að þar
í löndum, sem erfðaréttur einstaklinga hefur verið stýfður stórlega. hefur reynslan
leitt Í ljós, að menn hafa ráðstafað eignum sínum í lifanda lífi og skotið þeim
þannig undan erfðareglum. Dregur slíkt öðrum þræði úr eðlilegri sparsemi manna,
en leiðir að hinu leyti til vafasanira málamyndagerninga. Má ætla, að svipuð þróun
yrði hér á landi, ef frumvarp þetta næði lögfestingu.

3



Lögerfðareglur hér it landi eru nýsettar. Með lögfestingu erfðalaga 194H voru
lögerfðir skertár til mikilla muna frá því, sem áður var. Telur deildin varhugavert
að ganga miklu lengra á þeirri braut og a. m. k. sé sjálfsagt, að reynsla fáist af
hinum nýju reglum, áður en farið sé að gagnbreyta þeim.

Um II.
Samkvæmt 9. gr. frumvarpsins er arfleifanda jafnan heimilt að ráðstafa fjórð-

ungi úr fé sínu með erfðagerningi, en ávallt óheimilt að ráðstafa meiru, og það
jafnt fyrir því, þótt ekki njóti skylduerfingja í merkingu gildandi erfðalaga. Þetta
ákvæði felur í sér mikla breytingu á gildandi reglum erfðalaga og mikla skerðingu
á frjálsræði manna til að ráðstafa fé sínu með erfðagerningi. Er ákvæðið hersýni-
lega sett til að tryggja það sem hezt, að ekki verði gengið á lögerfðarétt manna,
og þó einkum erfðarétt þann, sem byggist á '1. gr. frumvarpsins. Telur deildin mjög
óráðlegt að lögfesta slíkar reglur. Um erlenda ríkisborgara, sem eignir eiga hér ú
landi, mun mega draga í vafa, hvort slíkum lagaákvæðum yrði beitt, sakir reglna
þjóðaréttarins. A Norðurlöndum er rýmri réttur manna til ráðstöfunar á fé sínu
með erfðagerningi en er eftir 20. gr. gildandi erfðalaga. Er fremur ástæða til að
rýmka um heimild manna til slíkrar ráðstöfunar en að skerða hana.

Um III.
Í 11. gr. frumvarpsins er lagt til, að Tryggingastofnun ríkisins komi Í stað

ríkissjóðs samkvæmt 33. gr. erfðalaga. A Tryggingastofnunin að taka eigur manna,
sem enga lögerfingja eiga á lífi né bréferfingja, eða þegar réttur erfingi vitjar ekki
arfs, áður en 5 ár eru liðin frá því að kunnugt var um andlát arfleifanda. Hefur
það verið rakið áður, að erfðaréttur ríkisins - eða Tryggingastofnunar ríkisins
nánar greint - er stóraukinn. ef reglur frumvarpsins verða lögfestar.

33. gr. erfðalaga mælir svo, að eigur framangreindra lllanna falli ríkissjóði, án
þess að greint sé, til hverra þarfa fénu skuli varið (andstætt því, sem vera skyldi
eftir 24. gr. frumvarps þess til erfðalaga, sem lagt val' fram it Alþingi 1943). Deildin
telur, að ákvæði 33. gr. gildandi erfðalaga sé ekki heppilegt að því leyti, að eðli-
legra væri að láta fé þetta renna í sérstakan sjóð, sem ynni að menningar- og
mannúðarmálum, með svipuðum hætti og er í Svíþjóð (allmanna arvsfonden).
Telur deildin vafasamt, að rétt sé að binda erfðafé það, er 33. gr. tekur til, vW
eitt tiltekið fyrirtæki, svo sem gert er í frumvarpinu.

Um IV.
Í frumvarpinu er loks lagt til, að fjórar greinar erfðalaga, 8., 11., 18.· og 28.

gr., séu numdar úr lögunum.
Í 8. gr. erfðalaga er fjallað um erfðarétt maka, Akvæðið er torvelt í fram-

kvæmd, einkum þegar langur tími líður milli andláts makanna. Efnisrök eru til
þess skipulags, er 8. gr. mælir, og CI' rétt að fá reynslu af þessu ákvæði, áður en
hrapað er að brottfellingu þess.

Í 11. gr. erfðalaga er rætt um fyrirgerð erfðaréttar föður og föðurfrænda eftir
barn, ef faðirinn hefur hlotið refsidóm eftir tilteknum ákvæðum XXII. kafla al-
mennra hegningarlaga um skírlífisbrot vegna getnaðar þess. 11. gr. er viðbót við
reglur 265. gr. alm. hegningarlaga, og er ekki ástæða til að afnema þetta ákvæði.

18 gr. erfðalaga veit að erfðarétti kjörbarna og arfi eftir þau. Er full þörf it
þessu ákvæði. Ef það væri numið úr lögum, mundi skapast eyða í löggjöfina um
nokkur efnisatriði, sem getið er í greininni. Er deildin því andvíg brottfellingu
18. gr. erfðalaga.

28. gr. erfðalaga geymir sérstakar reglur um form á erfðaskrám. Er deildin
þeirrar skoðunar, að reglur þessa ákvæðis séu fyllilega réttmætar og rök séu ekki
til þess að nema þær úr lögum.

Með vísan til framangreindra raka og sjónarmiða, er það samdóma skoðun
lagakennara í laga- og hagfræðideild, að óráðlegt sé að lögfesta ákvæði frumvarps
þess, er hér er gert að umtalsefni.

F. h. laga- og hagfræðideildar,

Ólafur Björnsson,
deild arf orseti.

Til allsherjarnefndar efri deildar Alþingis, Reykjavík

